
ˈTITIKƲ BÄ ‒GBƲƲ
(Le Mariage est un Problème)

‒Gbokui nyʋklɔ nɩnɩa kä, ˈɔmä ˈti.  
‒Jɔɔ sɔwʋ ˈɔ mi kä ˈŋlëgë ˈbatakalɩ.  ˈɔ miaˈ 
nɩ, ‒jɔɔ ˈtɔrɔ ˈŋlëkakpalaa bätä.  ‒Maa ‒falä 
klaaˈ ˈŋlʋʋlɔ, ‒mää ˈäa ‒srɩ ˈnyɩ ‒pɛ.  ˈNɩnɩa 
nɩ, ˈŋlʋʋlɔ, ˈjäaˈ ˈjʋlɔ nɩ, ˈiibä:  «ˈNa ˈjʋ ˈn bibie 
‒mɩ ji ‒a ‒kɔɔrɛ ˈna ‒fa.» ˈJʋlɔ, ˈnyɩ ˈlɩ ‒gä ‒a 
‒tʋ ˈɔ nya ˈkʋɛrɛ ‒falä ˈä nya bɩa.  

ˈƆmäaˈ mi nɩ, ‒jäsɩ ˈŊlëkakpala 
‒gbalaaˈ ˈɔɔn nɩ:  «ˈNa ˈjʋ ‒ayo, ˈna ‒falä ˈa 
bɩa.  ‒Maa, ‒tɛrɩ ‒möaˈ, ˈia ‒tagbülü ˈblaa 
nyüü.  ‒Ama ˈtɔ ˈüa bätä, ˈtamatakɔ ˈümä 
‒mɩ ‒nyɩ.  Üma ‒nyɩ ‒mɩ ˈuun, ‒ama ˈkʋɛɛ 
ˈuun nyrʋgbɔlʋ ma ˈnyɩ ˈcie ‒a ˈcie, ˈünya ‒mɩ 
ˈblaa.  ‒Maa, ˈna ˈjʋ o, ‒jää ˈpʋʋ, ‒ama ˈtɔ ˈüa 
bätëgba, ˈuu ‒a ‒paa mlɩ.  ˈPɩlɩgälɩ nɩ, Tagbö 
ˈdoo bälɩ, ˈɔa ˈŋlëkayrialɔ ˈü ˈdaraaˈ ‒Maai ˈɔɔ 
‒a ‒jre.  ‒Maa ‒nyɩ ˈbata ‒pasa ‒yria ‒o.»  

ˈƆ miaˈ ˈkasa tagbü ˈsɔɔlë ˈɔ jrä ‒plɩɩ 
‒tagbö ‒wälɩ.  ˈÜa kälɩa ˈtamatakɔ.  ˈƆ ˈtɔaˈ 
ˈɔnya trɛɛ ˈüün.  ˈÜnya ˈtrɛɛ ˈɔɔn.  Tagbülü ˈpaa 

wii ɔ:  «ˈJʋ o, ˈbe ‒nya ji ‒nya ˈtɔ ˈii känyrɩ, 
‒jää ˈtamatakɔ. ˈMla ‒kätɩ, ‒bɛ ‒ama  ˈwlara, 
amä ‒gogo ˈsasra.»  ˈƆnya ‒nyɩ ˈɔmɩ ˈuun.  
ˈNɩnɩa nɩ, ˈjʋlɔ nya ˈkʋɛɛ ˈuun. ˈƆ ˈcɛrɛaˈ ˈua 
nyrʋgbɔlʋ ‒wälɩ ˈünyɩ ˈjäjrä ˈwʋ ‒a.  

ˈƆ ‒ma:  «‒Nyɩ ˈmɩ ˈna ˈtamatakɔ.»  
ˈKöklesa ‒plɩɩ ˈcrʋgba ˈü srara ˈɔɔn.  

ˈIibä:  «Mi, ‒jää ‒na ˈcrʋgba ˈlee.»  
ˈƆ miaˈ ˈɔ ˈtɔaˈ ˈɔa ˈcrʋgba ˈlɩ, ˈbete ˈɔ 

ˈbete:  «‒A ˈjää ˈŋlëkayrialɔ ˈü ˈdaraaˈ ‒Maai 
le?» 

ˈÜ ‒ma:  «‒Jɔɔ ˈlee.»  
ˈƆnya we ˈɔɔn.  ˈƆ jiaˈ, ˈɔ ˈtɔaˈ, ˈiibä:  

«‒Maai; ‒kä ˈmɩ ˈtʋ.»  
‒Maai ‒ma nɩ:  «ˈNa ˈmʋgbɛ ‒kä ˈmɩ 

ˈtʋ. ‒Pɩ ‒na nyufa sɩara.» 
‒Srɩ paaˈ, ‒jäsɩ nyɔɔlɔ ‒gbaa nɩ:  «ˈNa 

ˈjʋ, ˈbe ‒jiaˈ ‒ɩ nɩ, ‒mlaaɩ ˈtamatakɔ. ˈIi känyrɩ, 
ˈklʋɛɛ ˈn mö. Ama mi jikalɩ nɩ, ‒srɩ ˈdoolɩa 
‒kɔpʋ, ‒srɩ ˈdoolɩa ‒napu, ‒srɩ ˈdoolɩa ‒fɩa 
‒saaʋ. ˈIi ‒a ‒pi ama ji, ˈii ˈnemä ji.» 

‒Maailɔ nɩ, tʋ miaˈ ‒plɩɩ ˈklʋɛɛ, ˈɔ ‒ma:  
«Ji ˈmä ‒na ˈwli tɛ.»  

‒Jäsɩ nyɩbɛjʋlɔ ‒gbaaˈ nɩ:  «ˈNa  
‒gbötumɔ, ˈna plɛ ˈnyɩ ‒sisi ‒a, ˈmä mi.» 

ˈIibäaˈ ‒Maai nɩ:  «‒Asɩ ‒mä mimidɛɛ 
nʋ le? ‒Bakää ‒nyɩ ‒saka, ˈɔnya ‒mɩ ˈkplaa.  
‒Kanyɩ mimisaa ‒a bä. Bätälä kä ˈmlɩ  
‒preereaˈ ‒plɩɩ, ‒kanyɩ mimisaa ‒a bä.»  

ˈƆ ‒ma:  «‒Bɛ ‒asɩ ‒a nʋ le?»  
ˈIibäa ‒Maai:  «‒Na plɛ ‒taaralɩ ˈdɔ ji 

ˈmä ‒na ˈwli tɛ.» 
ˈƆ ‒ma:  «ˈInyɩ ˈia ˈsaa ‒a bä.»
ˈIibäaˈ ‒Maai nɩ:  «ˈNyüglö ˈmä ‒mɩ 

‒gba ji ‒maa ‒na plɛ ‒taaralɩ ˈdɔ.»  
«‒Maai o, putu ˈa doro.  ‒Maai o, ˈu 

ˈa ‒goolokʋ bɩa.  ‒Maai o, ‒kɔpʋ ˈa ‒flɔɔ.   
‒Maai o, ‒kɔpʋ ˈa ˈbölö.  ‒Maai o, ‒kɔpʋ ‒jɔjɔ 
ˈsesrekä.  ‒Maai o, ‒napu ˈa ‒ga.  ‒Maai o, ˈu 
ˈa ‒flɔɔɔ.  ‒Maai o, ‒saaʋ ˈa prerekʋ bɩa, jijri 
ˈsesrekä.  ˈƆ ‒ma ji ˈmä ‒na ˈwli tɛ.  Jijrili kä 
‒gʋ ‒na plɛ ‒taaraalɩ ‒jɩɩ.»  

ˈƆ tɛaˈ ˈlɩ jie, ˈiibä:  «Mi nyüköli ‒maa 
ˈna tʋa jijitaɩn ˈa ˈwlijrä.»  

Tʋ jiaˈ ˈɔ tɔaˈ, ˈiibä:  «‒Aplɛɛ ˈjʋlɔ bä le? 
jijrili ˈn ˈdaaaˈ ‒a ˈplɛɛ ˈi bä le?» 

ˈIibäaˈ ˈjʋlɔ:  «‒Jɩɩ.»  
Tʋa ‒plɛlɩ ˈpaa wii ɔ:  «ˈJʋlɔ kʋaˈ ‒pɩ,  

‒asɩ ‒a nʋ ˈɔɔn le? ‒Aplɛɛ ‒a ‒srörö ‒a ˈbö 
ˈɔɔn ˈwli ˈwʋ le? ‒Asɩ ˈɔ ˈmlaa ˈna ˈtamatakɔ, 
‒maa ˈn jre ˈsaa ˈɔa jäjäsrɩ jö pɩ.»  

ˈNyɔɔlɔ nya ˈkʋɛɛ jijri ˈɔnya ji ˈiin.  ‒Srɩ 
paaˈ ‒suwla, ˈɔ ‒ma:  «ˈKlʋɛɛ ˈn mö, ˈsɩrɩ ‒nʋaˈ 
‒piaˈ, nʋ ˈsaa, ‒a ‒pi.»  

Tʋ toroaˈ ˈlɩ ‒gälɩ, ˈiibäaˈ ‒Maai nɩ:  
«‒Mɔ ‒kaa ‒mɩ ˈjä, amä fɔ.  ‒Maa ɔma ji, ˈbla 
ˈɔmä ‒mɩ ˈbla.» 

‒Maai ˈtɛaˈ papɛ ‒wälɩ nɩ, ˈɔ ˈbalɩ 
sapëgë mlɔɔ, ˈɔ tɩ ˈlɩ tää.  Tʋ jiaˈ täälë ˈɔ 
dɔrɔwʋ.  ˈƆ ˈpaaˈ ˈɔa ˈkpata, ˈüü mö ˈlee. 

ˈIibä:  «ˈI kä ˈmɩ ˈtʋ.»  ˈÜ mi, mi ... tʋ 
ˈcɛrɛaˈ sapëgɩ ‒wälɩ, ˈdʋgba ‒pitakä.  

‒Maai ˈcɛrɛaˈ ˈɔa nɛ ‒wälɩ, ˈdʋgba saka.  
ˈƆ ˈcɛrɛaˈ ‒mɛ ‒wälɩ, ˈnie.  ‒Maai ˈcɛrɛaˈ ˈɔa nɛ 
‒wälɩ, ˈnie ma.  Tʋ nya ˈcɛrɛ ‒mɛ ‒wälɩ, nänä 
‒pitakä.  ‒Maa dɛɛ ‒kanyɩ ˈɔɔn kälɩ ‒a tɩɔ.

‒Maai ˈcɛrɛaˈ ˈɔa nɛ ‒wälɩ, nänä saka.  
ˈDee ‒ka tɩɔ ˈlɩ ‒Maai.  ‒Maai ˈcɛrɛaˈ ˈɛɛn 
‒wälɩ, ˈtäkä ‒pitakä ˈäa ˈmlɩa flä kpakö.  

Tʋ we ɔ:  «‒Maai o, ‒amamä ˈtikalɩ mi, 

ja ˈmɩ ˈna ˈsapu ‒o.» 
«ˈNa tʋ, ˈtitii ‒nya ‒gu ˈmɩ ˈlee, ˈnyaa 

ˈtikalɩ mi. ‒Maa ‒jää ‒na ˈsapu ‒o.»  ˈƆ nyra 
ˈɔa dʋɔ nya mi.  ˈÜ miaˈ nɩ, ˈnie bä ˈnyʋfɔ mlɩ, 
ˈü ˈjää bätä ˈwʋ ˈlee, ‒maa, ˈümä ˈnie ˈpɩɔ nɩ, 
‒gɔlʋ ˈa ‒gblooo.  ‒Maai ˈa saka.  ˈNifɛɛ ˈa 
‒Maai fa. 

‒Gbokui nyʋklɔ ˈpaa wii ɔ:  «ˈMɔɔ bäaˈ 
‒Gbokuinyʋklɔ, ɔ ˈjäaˈ ˈna ˈŋlʋʋ, ‒bɛ ama ˈjraa 
bätä ˈümäaˈ ‒yrɛ ‒gba nɩ, ˈa ˈŋlʋʋlɔ nɩ, ˈɔɔ 
ˈNifɛɛ faa! ˈnëmä bätäa ˈmlɩ ‒a ˈjra ˈplɔʋ.»  

ˈNie ˈɔ ‒gblaara ˈplɔʋplɔʋ ‒bɛ ˈNifɛɛlɛ 
faaˈ ‒Maailɔ nɩ, nyɔɔ bäsaa.  Ɛma mi ˈɛ nö 
nyɔɔ.  ‒Srɩ ma pa ‒suwla, ɛma nëmä ˈmakatɩ 
ˈklɩ mi ˈɛ tɩɛ ˈɛa ˈfu.  ˈKä ˈɛ nö nyɔɔ.  

ˈNɩfɛɛlɛ jiaˈ, ˈiibä:  «ˈNa ‒bei dɛplɛɛ 
‒baata ‒bɛ ‒gblaara ˈnie ˈplɔʋplɔʋ le?»

Iibäaˈ ‒Gpokuinyʋklɔ nɩ:  «ˈNa ˈŋlʋʋ ˈn 
faɩaˈ ˈna bätä, amä ˈnie ˈpɩkalɩ mi nɩ, ‒gɔlʋ ˈa 
‒gblooo.  ˈŊlʋʋ tɩɔ ˈnie ˈlɩ.  ‒Bakää ɔma jä nɩ, 
‒a ˈjä ˈɔa jäjäa nʋ ˈkä ˈn fa ˈɔɔn, ˈkä ˈn ‒tʋʋä 
ˈɔɔn.» 

ˈIibäaˈ ˈNifɛɛlɛ nɩ:  «Ji amä ‒nɩgbɩ ˈpa 
ˈna ‒wlajʋ, be ‒mää ˈɔa ˈdoo ˈnyɩ ˈŋlʋʋ bä.   

‒Ale ‒ama ˈmɔlɔ ˈɔɔn ‒ka ‒nëmä ˈŋlʋʋ ‒a 
ˈjää?»  

ˈAsɩ ˈɛ ˈpaa, ‒bɛ ˈɛ ˈpala ‒plɛlɩ wii:  
«‒Plɩrɩ ‒nëmäaˈ ‒srörö ‒mäaˈ ‒na ˈŋlʋʋ ˈjä ˈia 
ˈsrɛ amä ˈjä.»  

‒Gbokuinyʋklɔ ma dɔrɔwʋ:  «‒Awɛ 
Nyɔsʋa! ‒Asɩ ‒a nʋ ‒a ˈjä ˈna ˈŋlʋʋ le?»  ˈÜ 
ˈpapaa ...  

ˈƐ ‒ma:  «ˈMakatɩ ˈklɩ ˈn mö.» ˈƐ sɔaˈ 
ˈmakatɩ ˈklɩ, ˈɛ ‒ma:  «Ji amä ‒nɩgbɩ ˈpa.»  
ˈAsɩ a ˈdoo ˈɛ nö ‒bɛ ˈɛ ˈyagba ˈɔɔn.  ‒Jää 
‒Gbokuinyɔklɔ miaˈ nɩ, ˈɔ ˈa ˈBubusɛɛ ˈkäwala.  

ˈBubusɛɛ ‒ma:  «Nyɔɔ ˈjää nyɔɔ ˈwʋ ˈkä 
ˈɔ wala ˈɔɔn ˈkää?»

‒Gbokuinyɔklɔ ‒ma:  «Nyɔɔ ˈjää nyɔɔ 
ˈwʋ ˈkä ˈɔnyɩ ‒gbala ˈɔɔn?»  

‒Jäsɩ ˈBubusɛɛ ‒gbalaaˈ ˈɔɔn nɩ:  
«Nyɔɔlɔ ‒nyrɔɔ ˈpaaaˈ ‒nɩgbɩ ˈplɔʋplɔʋ, ˈɔɔ fa 
‒na ˈŋlʋʋ.  ˈNifɛɛ bäsaa.  ‒Mää ˈcɩca nyɔɔ ‒a.  
‒Maa ‒tɛlɩ ˈɔ jaaˈ ‒bɛ ˈɔ jöaˈ, fa ˈlɩ ‒a ‒jraara 
ˈnie, ‒nya ˈNifɛɛa ˈfu cɛlɩ ˈjäräa.  ‒Ama ˈjä 
ˈuun, ˈbalɩ ˈuun.»  

‒Gbokuinyɔklɔ jiaˈ ‒jää ˈfulu ˈɔ 
ˈbatabata ˈɔ ˈjää ˈɔ ‒sisie.  

ˈƐ sɔaˈ ˈmakatɩ ˈklɩ ˈɛ jiaˈ ˈiibä:  «Ji, amä 
‒nɩgbɩ ˈpa.» 

‒Gbokuinyɔklɔ ‒ma:  «ˈI kä ˈmɩ ˈtʋ.»  
ˈNifɛɛ ma dɔrɔwʋ:  «ˈSɩrɩ ‒mäaˈ nʋ 

‒mäaˈ ‒na ˈŋlʋʋ ˈjä ‒na ˈsrɛ ˈmä ˈjä.»
‒Gbokuinyɔklɔ ma dɔrɔwʋ:  «‒Plɩɩlɩ 

‒mäaˈ ‒srörö ‒mäaˈ ˈsaarɩ ‒na ˈbre mi ‒na ˈsrɛ 
ˈmä ˈjä.» 

ˈIibäaˈ ˈNifɛɛ:  «ˈI ˈa ˈna.»  ˈƐ miaˈ ˈniea 
ˈwlugba ˈfu ˈnyɩ ˈlɩ ‒a bä.  ˈƐ ‒pi ‒plɩɩ ‒pipi... 
ˈjrʋ ˈa mi.

ˈIibä:  «ˈNa ‒wlajʋ, ‒nyɩ ˈNifɛɛa ˈfu ‒a 
ˈjää? ˈN bibie ‒mɩ ‒ama dɔrɔ ˈuun ˈwʋ, ‒nyɩ 
ˈmɩ ˈuun.  ‒Maa ˈmɔɔ ˈklaa ‒na ˈŋlʋʋ kälɩ.  
Amä mi, ‒bɛ ˈmä ‒mɩ ‒na ˈŋlʋʋ ‒nyɩ.» 

‒Gbokuinyʋklɔ ˈbete ɔ:  «‒Ii! ‒Mɔ ˈklaa 
ˈna ˈŋlʋʋ?» 

«‒Yɛɛ.  ‒Mää ‒Maai ‒nyɩ ˈdaa? ‒Ama 
‒nyɩ ˈmɩ ˈna ˈfu ‒o, ‒mä ˈna ‒gʋ kälɩblö, ‒bɛ 
amä ˈna bätä mi ˈmä ‒mɩ ‒na ˈŋlʋʋ ‒nyɩ.»  
ˈƆnya ‒nyɩ ˈNifɛɛa ˈfu. 

ˈƐ ‒ma:  «Blö ˈna ‒gʋ kälɩ.»  ˈƐ blöaˈ 
ˈnie ˈlɩ dotro, ˈNifuua bätä ˈü ˈtɔrɔ.  Nyüülü kä 
ˈfɩɔ ˈNifuu fafaaˈ, nyüköli ˈü bä.  

ˈA ‒nyɛɛ ˈjʋlɔ jrä ˈŋlëkakpalalɔ. ˈIibäaˈ 
ˈŋlëkakpalalɔ:  «Bätälä kä ˈmlɩ ‒jiaˈ, diiri ˈü 
ˈmäaˈ nʋ, ‒ama wala ˈü ˈblaa ‒mɩ.  ˈKä ˈü ˈblaa 
‒na ˈŋlʋʋ.  ‒Maa sapëgoolu ˈnëmä nʋ.  Sapëjü 
tää nya ˈmɩ dɛrɩ prɛa.  ‒Wäsɛlɛ kä ‒gba ˈmäaˈ 
ˈtɔ ‒bɛ ˈmäaˈ ˈkoto, ˈNifɛɛ nya ˈmɩ prɛa.  ‒Maa 
‒ama ji, ˈɛɛ ‒a dɔrɔwʋ.  ‒Maa ˈnyü ‒glɛlɩ ‒a 
ˈjäärä ˈmɩ ‒o.  ‒Ama tɛ ˈmɩ ˈklʋɩ ˈünya ˈiin jrea 
ˈkä ˈünya ‒mɩ ˈbla ‒o.»  ˈNɩnɩa nɩ, ‒jää ‒wäsɩa 
ˈü ‒gbäträ ˈkä.

ˈNifuu ‒ma:  «Tɛ ˈüa ‒tɔrʋpɩɔ ‒a  
‒baalɩ.  ‒Wäsɛ ˈdee bälɩ ‒ama ˈbalɩ ˈɛɛn, ˈɛnya 
‒mɩ ‒na bätä faa.»  ˈƆ ‒gblaara ‒wɔsɩa  
‒gblara ... sapëgoolu ‒ta nyʋfɔ.  ˈU ˈtɔaˈ 
‒wɔsɩa jɔlɔa ‒pɩɔ ˈunya ˈkoto.  ˈNifɛɛ nya prɛ 
ˈuun.  ˈƆ miaˈ ‒wɔsɩa jɔlɔ ˈɔ ‒a dɔrɔwʋ.

ˈIibä:  «ˈNana ‒wäsɩalë ‒gblaraaˈ ˈkä 
‒nyüü ˈjä ‒a ˈjä ‒maa ‒wäsɩa jɔlɔ kʋaˈ ‒pɩ ˈɔɔ 
‒dɔrɔwʋʋ? ‒Nya ‒fli ˈwʋsɔ.  ‒Maa ˈn ˈblaaɩ 
‒mɩ.  ˈKä ˈn ˈblaa ‒na ˈŋlʋʋ.  Nyɔɔ ˈnyɩ ji ana 
bätä ‒a, ‒bɛ ˈɔmä ˈblöö. ‒Maa ‒wɔsɛlɛ ‒baaˈ 
ˈlɩ, ˈɛnya ‒mɩ ‒na bätä faa. ‒Maai! Ji. ˈKpla 
‒na ˈŋlʋʋa ˈdarʋ.  ˈKlaa ‒wäsɛlɛ kälɩ.»  

ˈÜ sɔaˈ ˈnie ˈlɩ bätä ‒gba ˈü ˈtɔrɔ.  
ˈAsɩ  ‒Gbokuinyɔklɔ nʋ ˈɔnya ˈjä ˈkä  



‒sʋɩ.  ˈAiɛ nyɔɔ a ˈmä ˈti ‒bɛ ˈɔ ˈjää ‒sʋɩ.   

‒Ama ˈnyɩ ‒sʋɩ ‒a ˈjä, ‒ama ja ˈŋlʋʋ, 
ˈɔnyɩ ‒wlɛ ˈlɩ ‒a ˈkä ˈɔ mö.



Communiquez‒nous tout problème que 
vous rencontrerez! Vous nous aidez ainsi à 

améliorer lˈorthographe Bakwé.  Merci de votre 
collaboration.

